
I. QËLLIMI I PROJEKTLIGJIT DHE OBJEKTIVAT QË  SYNOHEN TË ARRIHEN

Projektligji “Për policinë bashkiake”, ka për qëllim të rregullojë misionin, organizimin, funksionimin, kompetencat e Policisë Bashkiake dhe marrëdhëniet e punës të punonjësit të policisë bashkiake në Republikën e Shqipërisë. 

Ky projektligj vjen si domosdoshmëri dhe si një detyrim ligjor, i cili buron nga ligji organik nr. 139/2015 “Për vetëqeverisjen vendore”.  Gjithashtu, nevoja e hartimit të këtij projektligji është parashikuar në politikën për rritjen e parametrave të sigurisë në komunitet, të Strategjisë Ndërsektoriale të Sigurisë në Komunitet 2021–2026 dhe të planit të veprimit 2021–2023, miratuar me vendim nr. 139, datë 24.12.2020 të Këshillit të Ministrave. Referuar masës 15 të strategjisë është parashikuar rishikimi i rolit dhe përgjegjësive të policisë bashkiake, si vijon: “Masat kyçe do të lidhen me rishikimin e ligjit për Policinë Bashkiake, i cili do të mundësojë kërkesa dhe standarde më të larta për këto struktura në funksion të sigurisë publike, si dhe përmirësimin e kuadrit rregullator dhe fuqizimin e bashkëpunimit të strukturave të Policisë Bashkiake me strukturat e Policisë së Shtetit”.

Objektivat e propozimit që synohen të arrihen përmes këtij projektligji, janë:

a)
Përcaktimi i strukturës së policisë bashkiake;
b)
Përmirësimi i aftësive profesionale, përmes trajnimeve specifike;

c)
Përcaktimi i kritereve të qarta për pranim në Policinë Bashkiake përmes procesit përzgjedhës të drejtuesit dhe të punonjësve të policisë bashkiake;

d)
Përmirësimi i kuadrit rregullator mbi organizimin dhe funksionimin e policisë bashkiake;

e)
Forcimi i bashkëpunimit të strukturave të policisë bashkiake me strukturat e Policisë së Shtetit, si dhe ndarja e qartë e kompetencave me këtë të fundit dhe institucione të tjera ligjzbatuese.
II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji është planifikuar në Programin e Përgjithshëm Analitik të Projektakteve, për Ministrinë e Brendshme, për vitin 2021, sipas vendimit nr. 1121, datë 30.12.2020 “Për miratimin e programit të përgjithshëm analitik të projektakteve, që do të paraqiten për shqyrtim në Këshillin e Ministrave gjatë vitit 2021”, të Këshillit të Ministrave.
III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME

Policia Bashkiake është strukturë e administratës vendore, pjesë e strukturës së bashkisë, e cila angazhohet në zbatimin e detyrave që i ngarkon ligji organik për vetëqeverisjen vendore, vendimet e këshillit bashkiak, akte të nxjerra nga kryetari i bashkisë, si dhe çdo akt tjetër ligjor dhe nënligjor. Referuar parashikimeve të këtij projektligji, Policia Bashkiake ka për detyrë të kryejë funksione në shërbim të sigurisë, qetësisë dhe rendit në komunitet, në mbarëvajtjen e punëve publike dhe mirëadministrimit të hapësirave publike në territorin e juridiksionit të saj.

Duke marrë në konsideratë rolin e saj në ndihmë të ushtrimit të funksioneve të organeve dhe strukturave të bashkisë, situatën problematike të krijuar ndër vite në lidhje me zbatimin në praktikë të ligjit të mëparshëm, pasi tashmë puna e policisë bashkiake ka marrë një dimension edhe më të gjerë, e bën të domosdoshme hartimin e këtij projektligji në funksion të mbarëvajtjes normale të punës dhe efektivitetit të detyrave të ushtruara nga kjo strukturë.

Ky projektligj ka për qëllim të zëvendësojë ligjin nr. 8224, datë 15.05.1997 “Për organizimin dhe funksionimin e policisë të bashkisë dhe të komunës”, i ndryshuar, duke plotësuar mangësitë dhe përmirësuar problematikat që janë evidentuar, gjatë zbatimit të tij, si më poshtë: 

a) Harmonizimi me kuadrin e ri ligjor për vetëqeverisjen vendore;

b) Përcaktimi dhe qartësimi i detyrave dhe përgjegjësive të policisë bashkiake, në raport me Policinë e Shtetit apo institucione të tjera ligjzbatuese;

c) Garantimi i përmirësimit të funksionimit të policisë bashkiake;

d) Rritja e efiçencës dhe konsolidimi i performancës së policisë bashkiake;

e) Mungesa e njohurive dhe trajnimeve specifike nga punonjësit e policisë   bashkiake.
Për sa më lart, nevoja e miratimit të një ligji të ri diktohet edhe nga domosdoshmëria e harmonizimit të legjislacionit të policisë bashkiake me kuadrin ligjor ekzistues që rregullon çështjet e lidhura me këtë fushë, i cili jo vetëm që daton pas miratimit të këtij ligji, por edhe ka qenë subjekt i ndryshimeve që duhet të reflektohen në projektligjin e ri. Harmonizimi me kuadrin e ri ligjor për vetëqeverisjen vendore, me ligjin nr. 115/2014 “Për ndarjen administrativo-territoriale të njësive të qeverisjes vendore në Republikën e Shqipërisë” dhe ligjin organik nr. 139/2015 “Për vetëqeverisjen vendore”, i ndryshuar. Ky kuadër ligjor (ligji i mëparshëm) paraqitet shumë i hershëm, pasi parashikonte rregullimin e policisë të bashkisë dhe të komunës, por është përcaktuar se njësitë e qeverisjes vendore nuk ekzistojnë më komunat por vetëm bashkitë dhe qarqet.

Ky projektligj ka rishikuar të gjitha kompetencat e mbivendosura me Policinë e Shtetit, si dhe me strukturat e tjera ligjzbatuese, dhe duke e dimensuar atë si strukturë ekzekutive për garantimin e mbarëvajtjes së marrëdhënieve në komunitet, parandalimin dhe ndërmjetësimin për zgjidhjen e konflikteve në komunitet, si dhe parandalimin e kundërvajtjeve administrative, forcimin, inspektimin dhe monitorimin e zbatimit të rregulloreve e të akteve të njësive të vetëqeverisjes vendore brenda juridiksionit të tyre vendor dhe në përputhje me përcaktimet ligjore.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është hartuar në mbështetje të nenit 100, të Kushtetutës së Republikës së Shqipërisë, si dhe është në harmoni të plotë me legjislacionin në fuqi, konkretisht me kuadrin ligjor që rregullon çështjet vendore.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji nuk synon përafrim me acquis të Bashkimit Evropian.

VI. PËRMBLEDHJE SHPJEGUESE E PËRMBAJTJES SË PROJEKTLIGJIT

Projektligji përbëhet nga 10 krerë, konkretisht si vijon: 

KREU I, DISPOZITA TË PËRGJITHSHME: Në projektligj përcaktohet se Policia Bashkiake ka si mision ushtrimin e funksioneve në shërbim të sigurisë, qetësisë dhe rendit në komunitet, në mbarëvajtjen e punëve publike, mirëadministrimit të hapësirave publike në territorin e juridiksionit të saj, zbatimit të akteve ligjore dhe nënligjore, si dhe akteve të nxjerra nga organi përfaqësues dhe ekzekutiv i bashkisë. Gjithashtu, në këtë kre janë përcaktuar edhe objekti i vetë projekligjit, përkufizimet, parimet në bazë të të cilave udhëhiqet Policia e Bashkisë në veprimtarinë e saj, si dhe statusi dhe juridiksioni.
KREU II, ORGANIZIMI, FUNKSIONIMI DHE KOMPETENCAT: Dispozitat e këtij kreu rregullojnë organizimin dhe përbërjen e strukturës së Policisë Bashkiake në klasifikimin e punonjësve, rolin e ministrit përgjegjës për çështjet vendore në përcaktimin e numrit të punonjësve të Policisë Bashkiake, rregulloren kuadër për organizimin dhe funksionimin e Policisë Bashkiake, si dhe përcakton detyrat e kompetencat e Kryetarit të Bashkisë dhe Këshillit Bashkiak. 

Gjithashtu, në këtë kre janë parashikuar këto detyra e kompetenca kryesore të Policisë Bashkiake:

a) siguron zbatimin e akteve të nxjerra nga kryetari i bashkisë dhe këshilli bashkiak;

b) siguron zbatimin e urdhrave të nxjerra nga kryetari i bashkisë, që kanë të bëjnë me personat juridikë e fizikë, të cilët nuk plotësojnë detyrimet ligjore, fiskale, apo çdo detyrim tjetër pasuror;

c) parandalon, konstaton dhe shqyrton kundërvajtjet administrative, përmes forcimit, inspektimit dhe monitorimit në zbatim të akteve të njësive të vetëqeverisjes vendore brenda territorit të juridiksionit të saj dhe në përputhje me përcaktimet ligjore;
ç)  njofton dhe mbështet në rast marrje njoftimi apo konstatimi të punimeve ndërtimore pa leje, strukturën përgjegjëse për vazhdimin e mëtejshëm të procedurave ligjore;
d) merr masa për ruajtjen e objekteve në pronësi të bashkisë, si dhe të atyre që administrohen nga ana e saj;
dh) siguron lirimin e hapësirave publike;
e) zbaton aktet e organeve të njësive të vetëqeverisjes vendore që përcaktojnë oraret e shërbimit të njësive tregtare, bar-kafeve, restoranteve dhe të gjithë subjekteve të tjera me veprimtari publike; 

ë)  merr masa të sigurisë për zbatimin e planit të emergjencës së bashkisë për parandalimin e fatkeqësive të ndryshme natyrore, si dhe bashkëpunon me Komisionin e Mbrojtjes Civile pranë  bashkisë dhe Prefektit të Qarkut për kapërcimin e tyre;

f) kontrollon zbatimin e rregullave të qarkullimit rrugor në territorin e juridiksionit të saj, sipas parashikimeve në Kodin Rrugor të Republikës së Shqipërisë, si dhe sipas parashikimeve të marrëveshjeve të bashkëpunimit që lidhen me Policinë e Shtetit;

g) bashkëpunon me Policinë e Shtetit për mbikëqyrjen e sigurisë, brenda territorit të juridiksionit  të saj; 

gj) bashkërendon masat me Policinë e Shtetit, për ruajtjen e rendit dhe qetësisë publike në raste të aktiviteteve, në territorin e juridiksionit të bashkisë;

h)  bashkërendon punën me strukturat përkatëse kur konstaton ndotje akustike, për matjen e nivelit të zhurmave dhe për vazhdimin e procedurave të tjera ligjore;

i) bashkërendon punën me strukturat përkatëse kur konstaton veprimtari të paligjshme për mjedisin, natyrën, pyjet, biodiversitetin dhe florën e faunën e egër;
j)   bashkëpunon dhe mbështet strukturat përkatëse të bashkisë dhe ato jashtë saj për të garantuar mbrojtjen e mjedisit nga ndotjet;

k)  konstaton, shqyrton kundërvajtjet dhe vendos sanksione për mosrespektim të normave etike të bashkëjetesës shoqërore.

Gjithashtu, duke pasur parasysh se një nga kompetencat më të rëndësishmne dhe kryesore është parandalimi, konstatimi, shqyrtimi dhe vendosja e sanksioneve për kundërvajtjet administrative në zbatim të akteve të njësive të vetëqeverisjes vendore brenda territorit të juridiksionit të saj dhe në përputhje me përcaktimet ligjore, përkatësisht në nenet 9,10 dhe 11 janë parashikuar shkeljet që përbëjnë kundërvajtje administrative, procedura e konstatimit dhe shqyrtimit të kundërvajtjes, si dhe sekuestrimi dhe konfiskimi i sendit që ka shërbyer ose që ishte caktuar për të shërbyer si mjet për kryerjen e kundërvajtjes administrative, nga persona fizikë ose juridikë. 
Kompetencat për ruajtjen e rendit dhe sigurisë publike në komunitet nga policia bashkiake do të fokusohen kryesisht lidhur me kundërvajtjet administrative në fushën sigurisë, në fushën e qetësisë publike dhe normave etike të bashkëjetesës shoqërore, kundër moralit publik, në fushën e mjedisit, në fushën e infrastrukturës publike, zënies në kundërshtim me rregullat të hapësirës publike,  kundërvajtje administrative nga pronarët/kujdestarët, në fushën e zbatimit të normave detyruese të sjelljes së kafshëve/shpendëve, në njësitë individuale të banimit, ambientet në bashkëpronësi dhe hapësirat publike, si dhe marrjen e masave parandaluese për kundërvajtjet administrative.
KREU III, PRANIMI, FORMIMI DHE PËRFUNDIMI I MARRËDHËNIEVE TË PUNËS: Projektligji parashikon që marrëdhëniet e punës së drejtuesit dhe të punonjësve të tjerë të policisë bashkiake rregullohen sipas dispozitave të Kodit të Punës të Republikës së Shqipërisë. Pranimi në policinë bashkiake bazohet në parimet e shanseve të barabarta, meritës, aftësive profesionale dhe mosdiskriminimit. Pranimi kryhet nëpërmjet një procesi përzgjedhjeje dhe testimi transparent e të drejtë sipas procedurës dhe kritereve të përcaktuara për kualifikim. Procesi përzgjedhës bazohet në vlerësimin e kritereve përgjithshme për pranim të përcaktuara në nenin 15 dhe aftësive profesionale të kandidatëve nëpërmjet konkurrimit. Gjithashtu, punonjësi i Policisë Bashkiake, gjatë periudhës të provës, përfundon trajnimin e detyrueshëm katër javor pranë Akademisë së Sigurisë. Bashkitë bashkëpunojnë
me Akademinë e Sigurisë sipas programit të miratuar për këtë qëllim. Mos përfundimi me sukses i trajnimit të detyrueshëm përbën shkak për  përfundimin e marrëdhënies së punës. 
Nisur edhe nga kërkesa e vazhdueshme e bashkive për trajnim të Policisë Bashkiake, projektligji parashikon që trajnimet e punonjësve të policisë bashkiake me qëllim përmirësimin e aftësive profesionale bëhen në mënyrë periodike në Akademinë e Sigurisë, në Shkollën Shqiptare të Administratës Publike ose në institucione të tjera publike, këto të fundit mund të jenë institucione arsimore ose institucione të administratës publike, për trajnime lidhur me tema specifike si p.sh. financat, ekonominë etj. Gjithashtu parashikohet vlerësimi i performancës së punonjësve dhe trajtimi financiar gjatë dhe pas përfundimit të marrëdhënieve të punës.
Në këtë kre përcaktohen strukturat drejtuese të Policisë Bashkiake, konkretisht Drejtuesi i Policisë Bashkiake, si autoriteti më i lartë ekzekutiv dhe organizativ i Policisë Bashkiake, i cili përgjigjet drejtpërdrejtë përpara Kryetarit të Bashkisë për realizimin e politikave, performancës dhe objektivave të përcaktuara. Konkretisht janë parashikuar kriteret për emërimin e drejtuesit të Policisë Bashkiake, detyrat e tij, emërimi, lirimi dhe shkarkimi dhe rastet përkatëse. 

KREU IV, DETYRIMET DHE TË DREJTAT E PUNONJËSIT TË POLICISË BASHKIAKE: Në këtë kre janë përcaktuar detyrimet dhe të drejtat  kryesore të punonjësit të Policisë Bashkiake, për respektimin e ligjit, detyrimin për zbatimin e urdhrave të ligjshëm që jepen nga një punonjës më i lartë në funksion, detyrimin për ruajtjen e konfidencialitetit, detyrimin e mirëadministrimit të pronës, pajisjeve që i vihen në përdorim në ushtrimin e detyrës dhe shfrytëzimit me efektshmëri të kohës së punës, kufizimet për veprimtari të dyta dhe detyrimin për të shmangur konfliktin e interesit. Ky kre përcakton uniformën, simbolet, dhe shenjat e saj vetëm gjatë kryerjes së detyrës ose për shkak të saj.  Uniforma dhe elementët e saj miratohen me vendim të Këshillit të Ministrave. Gjithashtu parashikohen të drejtat politike dhe e drejta e anëtarësimit në organizata sindikale.
KREU V, DISIPLINA: Dispozitat e këtij kreu përcaktojnë disiplinën e punonjësit të Policisë Bashkiake, pra, rregullat e sjelljes dhe etikës gjatë përmbushjes së detyrave. Gjithashtu përcaktohet se, çfarë përbën shkelje disiplinore duke i kategorizuar ato në shkelje të lehta dhe të rënda, si dhe parashikuar masat disiplinore për secilën prej tyre dhe detajimet e mëtejshme përcaktohen në rregulloren kuadër.
KREU VI, PAJISJET DHE MJETET: Në këtë kre është përcaktuar se punonjësi i policisë bashkiake nuk mban armë për shkak të detyrës si dhe këtij të fundit i jepen në përdorim pajisje të përcaktuara në Rregulloren Kuadër të Policisë Bashkiake. Në ushtrimin e detyrës, përdoren edhe mjete lëvizëse, 
ngjyra, shenja, përdorimi i të cilave miratohen me vendim të Këshillit të Ministrave.

KREU VII MASAT PËR RUAJTJEN E RENDIT DHE SIGURISË PUBLIKE NË KOMUNITET: Projektligji përcakton të drejtën e Policisë Bashkiake në realizimin e detyrave për bllokimin e rrugëve dhe masat mbrojtëse Projektligji parashikon bashkërendim dhe bashkëpunim me strukturat e Policisë së Shtetit dhe struktura të tjera ligjzbatuese në zbatim të ligjit nr. 139/2015 “Për vetëqeverisjen vendore” i ndryshuar, edhe në shërbim të realizimit të objektivit të programit të “Policimit në Komunitet”, për sigurinë dhe mbrojtjen civile. Gjithashtu përcakton nenin mbi masat mbrojtëse ndaj personit me çrregullime të shëndetit mendor, në gjendje të dehur, ose nën efektet e lëndëve narkotike dhe bashkëpunimit dhe bashëkrendimit me strukturat ligjzbatuese.
NË KREUN VIII PËRCAKTOHEN DISPOZITAT E FUNDIT,  konkretisht hyrjen në fuqi të këtij ligji 15 ditë pas botimit në Fletoren Zyrtare, si dhe shfuqizimin e ligjit nr. 8224, datë 15.05.1997 “Për organizimin dhe funksionimin e policisë të bashkisë dhe të komunës”, të ndryshuar, si dhe të dispozitave të tjera ligjore e nënligjore në fuqi, që rregullojnë veprimtarinë e policisë bashkiake dhe që bien ndesh me këtë ligj, si dhe nxjerrjen e akteve  nënligjore zbatuese.
VII. INSTITUCIONET DHE ORGANET QË NGARKOHEN PËR ZBATIMIN E PROJEKTLIGJIT 

Për zbatimin e këtij projektligji ngarkohen njësitë e vetëqeverisjes vendore dhe  ministria përgjegjëse për çështjet vendore.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTLIGJIT

Projektligji është hartuar me kontribut kryesor të grupit të punës të ngritur me urdhër të Ministrit të Brendshëm nr. 302, datë 13.09.2021, për hartimin e projektligjit ‘Për Policinë Bashkiake” dhe janë zhvilluar vazhdimisht takime të grupit të punës për hartimin e draftit të aktit.  Gjithashtu, me  urdhrin nr. 680 datë 27.12.2018 të Ministrit të Brendshëm ka qenë ngritur një grup i mëparshëm pune për hartimin e këtij projektligji. Më pas puna ka vijuar me marrjen e mendimeve të Bashkisë Tiranë, Pameca V, Shoqatës për Autonominë Vendore dhe të Shoqatës së Bashkive të Shqipërisë, komentet e të cilave janë pranuar gjerësisht.

Projektligji është dërguar për mendim pranë Ministrisë së Financave dhe Ekonomisë, Ministrisë së Kulturës, Ministrisë së Mbrojtjes, Ministrit të Shtetit për Marrëdhëniet me Parlamentin, Ministrisë së Turizmit dhe Mjedisit, Ministrisë së Arsimit dhe Sportit, Ministrisë së Shëndetësisë dhe Mbrojtjes Sociale, Ministrisë së Drejtësisë, Këshillit Konsultativ Qeverisje Qendrore me Qeverisje Vendore, Shoqatës së Këshillave të Qarqeve të Shqipërisë, Shoqatës për Autonomi Vendore, si dhe Shoqatës të Bashkive të Shqipërisë.
Ministria e Financës dhe Ekonomisë është shprehur parimisht dakord, me komente, të cilat janë reflektuar përveç komentit që të shtohet tek kriteri i përgjithshëm për pranimin në Policinë Bashkiake togfjalëshi “vërtetuar me vendim të Komisionit mjeko-ligjor”, pasi edhe në aktet e tjera ligjore që kanë parashikuar si kriter të përgjithshëm pranimi aftësinë shëndetësore për punë, nuk është përcaktuar struktura përkatëse për lëshimin e një vërtetimi. Gjithashtu, edhe në përputhje me teknikën legjislative nuk sugjerohet emërtimi i një autoriteti përgjegjës, përcaktimi i të cilit mund të ndryshojë në të ardhmen.
Ministria e Kulturës, Ministria e Mbrojtjes, Ministri i Shtetit për Marrëdhëniet me Parlamentin dhe Shoqata për Autonomi Vendore janë shprehur parimisht dakord. Shoqata e Bashkive të Shqipërisë dhe Shoqata e Këshillave të Qarqeve të Shqipërisë janë shprehur me komente që janë reflektuar. Projektligji u dërgua edhe për konsultim publik në Regjistrin Elektronik për Njoftimet dhe Konsultimet Publike së bashku edhe me RIA (Raporti i Vlerësimit të Ndikimit) në datat 16.11.2021-14.12.2021 dhe nuk pati komente. 
Ministria e Turizmit dhe Mjedisit është shprehur parimisht dakord, me komente të cilat janë reflektuar përveç sugjerimit, për përdorimin e togfjalëshit  “brenda dhe jashtë bashkisë” te kompetenca për bashkërendimin e punës me strukturat përkatëse kur konstaton ndotje akustike, dhe të togfjalëshit “të bashkisë dhe ato jashtë saj” te kompetenca për bashkërendimin e punës me strukturat përkatëse kur konstaton veprimtari të paligjshme për mjedisin, natyrën, pyjet, biodiversitetin dhe florën e faunën e egër, pasi vjen në kundërshtim me parashikimin e ligjit organik për vetëqeverisjen vendore, neni 14, në të cilin parashikohet ndër të tjera se: “Për kryerjen e funksioneve dhe ofrimin e shërbimeve specifike në dobinë e përbashkët, dy ose më shumë njësi të vetëqeverisjes vendore, brenda një qarku apo midis qarqeve të ndryshme, mund të ushtrojnë së bashku çdo funksion dhe/ose shërbim që u është dhënë atyre me ligj, nëpërmjet lidhjes dhe zbatimit të marrëveshjeve ose kontratave të përbashkëta, delegimit të kompetencave dhe përgjegjësive të veçanta njëra-tjetrës ose kontraktimit me një palë të tretë.”

Ministria e Shëndetësisë dhe Mbrojtjes Sociale është shprehur parimisht dakord, me komente të cilat janë reflektuar.
Ministria e Arsimit dhe Sportit është shprehur parimisht dakord, me komente të cilat janë reflektuar.
Ministria e Drejtësisë është shprehur me disa komente e sugjerime, shumica e të cilave janë reflektuar, si vijojnë:
· Lidhur me komentin 1.1 në të cilin sugjerohet rishikimi i parashtrimit të detyrimeve me karakter ligjor që sjellin nevojën e hartimit të këtij projektligji, veçanërisht me përcaktimin e Strategjisë Ndërsektoriale për Decentralizimin dhe Qeverisjen Vendore (SKNDQV), pasi në lidhje me policinë bashkiake parashikohet suprimimi si strukturë e qeverisjes vendore duke ja kaluar funksionet ligjzbatuese Policisë së Shtetit, që do të jetë përgjegjëse për zbatimin e urdhrave administrativë të kryetarëve të bashkive, sqarojmë si vijon: Së pari, SKNDQV  është miratuar në vitin 2015, duke përcaktuar objektivat e procesit të decentralizimit në Shqipëri, si një nga objektivat e nivelit të lartë të qeverisë. Objektivi kryesor i SKNDQV-së, është të avancojë procesin e decentralizimit dhe të forcojë qeverisjen vendore. Para kalimit të çështjeve vendore si një fushë e përgjegjësisë së Ministrisë së Brendshme, Qeveria Shqiptare, në asistencën e partnerëve të zhvillimit, ndërmori 2 monitorime vjetore, më konkretisht në vitin 2016 dhe 2017. Më pas, si domosdoshmëri e një vlerësimi më të detajuar dhe kumulativ të masave të zbatuara në kuadër të SKNDQV 2015-2020, u ndërmor Rishikimi Afatmesëm i Strategjisë, i cili theksoi rëndësinë e objektivave të SKNDQV për nevojat e qeverisjes vendore, ndërsa vetë procesi i decentralizimit do të përfitonte nga një përditësim i Planit të Veprimit të strategjisë. Kësisoj, së dyti ndjekur nga një proces shumë i gjatë konsultimi në kohë me shumë aktorë, Plani i Veprimit i SKNDQV u rishikua dhe përditësua deri në 2022 me anë të Vendimit nr. 783, datë 7.10.2020, të Këshillit të Ministrave “Për miratimin e planit të veprimit 2020–2022, në zbatim të Strategjisë Ndërsektoriale për Decentralizimin dhe Qeverisjen Vendore, 2015–2020”. Për sa më sipër gjatë hartimit të planit të ri të veprimit 2020–2022, roli i policisë bashkiake u ridimensionua, konkretisht në objektivin C: “Nxitja e zhvillimit të qëndrueshëm vendor”, dhe objektivit specifik C1.9, i cili parashikon mbështetjen për NJVV-të në ushtrimin e funksioneve të lidhura me sigurinë publike, në të cilin një nga aktivitet e parashikuara për realizmin e këtij objektivi është rishikimi/forcimi i kompetencave të policisë bashkiake.
· Sugjerimet 1.2.1; 1.2.2 dhe 1.2.3 janë reflektuar plotësisht.
· Në lidhje me komentin 1.2.4 në të cilën vlerësohet se disa nga përcaktimet e projektligjit kanë nevojë të rishihen në raport me rezervën ligjore për arsye që t’i rezervohet këtij projektligji rregullimi i disa prej çështjeve të parashikuara për tu përfshirë në rregulloren kuadër, theksojmë se në projektligj u riformuluan këto parashikime si më poshtë:

· Mbajtja dhe përdorimi i uniformës dhe simboleve të saj gjatë kryerjes së detyrës, respektivisht neni 28 “Mbajtja e simboleve gjatë ushtrimit të detyrës”.

· Sa i takon strukturës së policisë bashkiake, përveç parashikimit ligjor në rregulloren kuadër do të specifikohen sektorët përkatës sipas detyrave dhe përgjegjësive kresore, si p.sh.: qarkullimit rrugor, kontrollit mbi sigurinë dhe qetësinë në komunitet, sigurinë e objekteve dhe ceremonialit, koordinimit dhe bashkëpunimit për emergjencat etj.
· Lidhur me procesin përzgjedhës për tu pranuar në Policinë Bashkiake, me kërkesat e posaçme për nivelin e arsimit, përvojës dhe kërkesat e tjera të posaçme për pranimin në Policinë Bashkiake, bashkëpunimin me Aakademinë e Sigurisë për organizmin e trajnimit të detyrueshëm dhe procedurën e përzgjedhjes së drejtuesit të Policisë Bashkiake të cilat ishin parashikuar për tu përfshirë në rregulloren kuadër, theksojmë se u riformulua Kreu III “Pranimi, Formimi dhe Përfundimi i Marrëdhënieve të Punës”, në përputhje me komentet tuaja. 
· Lidhur me parashikimet si vijojnë vlerësuam të përcaktohen në rregulloren kuadër:
· Procedurat e sekuestrimit, konfiskimit dhe shkatërrimit të sendeve;
· Rregullat dhe procedurat e konkurrimit për pranimin në Policinë Bashkiake, si dhe për drejtuesin, në të cilat do të përshihen rregullime edhe për shpalljen e pozicioneve të lira për konkurrim, ngritjen dhe përbërjen e komisionit përzgjedhës dhe shpalljen e rezultateve dhe fituesit, nënshkrimin e kontratës së punës si dhe emërimin nga Kryetari i Bashkisë.
· Kriteret dhe procedurat e vlerësimit të performancës;

· Modelin dhe të dhënat që përmban dokumenti individual i identifikimit;
· Rregullat e sjelljes dhe etikës që respekton punonjësi i Policisë Bashkiake gjatë përmbushjes së detyrave;
· Llojet e shkeljeve disiplinore, kriteret dhe procedura për dhënien e masave disiplinore;
· Pajisje që i jepen në përdorim punonjësit të Policisë Bashkiake.
· Lidhur me komentin për miratimin e rregullores së policisë bashkiake nga çdo bashki brenda juridiksionit territorial të saj, theksojmë se rregullorja kuadër e cila do të miratohet me Vendim të Këshillit të Ministrave, për shkak se do të zbatohet në 61 bashki, synon unifikimin dhe standardizimin e organizimit dhe funksionimit të Policisë Bashkiake.

Në zbatim të Kartës së Autonomisë Vendore, dhe germës j, të nenit 64 të ligjit nr.139/2015 “Për vetëqeverisjen vendore”, e cila parashikon se Kryetari i Bashkisë: “miraton strukturën, organikën e kategoritë/klasat e pagave për çdo pozicion të shërbimit civil dhe rregulloret bazë të administratës së bashkisë dhe të njësive e institucioneve buxhetore në varësi të bashkisë, në përputhje me legjislacionin në fuqi”, synohet miratimi i rregullores së policisë bashkiake nga çdo bashki. Gjithashtu, çdo bashki gëzon të drejtën që krahas rregullimeve të përgjithshme të parashikuara në rregulloren kuadër, të hartojë  dhe miratojë rregullime specifike, në bazë nevojave të lindura në territorin e juridiksionit të saj. 

· Lidhur me pikën 1.2.5, në të cilën kërkohet sqarimi i akteve ligjore dhe nënligjore ku janë të sankisonuara normat e bashkëjetesës shoqërore dhe sqarimin e raportit të funksioneve që ushtron policia bashkiake në drejtim të ruajtjes së rendit dhe sigurisë publike në komunitet lidhur me respektimin e rregullave për bashkëpronësinë në ndërtesat e banimit, theksojmë së është riformuluar përkufizimi si vijon: “Norma etike të bashkëjetesës shoqërore janë tërësia e rregullave që përcaktojnë sjelljen, marrëdhënien e individëve në shoqëri, me qëllim ruajtjen e ekuilibrave të bashkëjetesës, nëpërmjet zbatimit të rregullave shoqërore, sigurisë së qetësisë dhe veprimtarive të përditshme ekonomike e shoqërore të përcaktuara edhe në legjislacionin lidhur me bashkëpronësisë në ndërtesat e banimit.” Si dhe është riformular kompetenca lidhur mosrespektimin e normave etike të bashkëjetesës shoqërore, referuar nenit 34 “Norma detyruese, rregulla të përgjithshme të marrëdhënieve ndërmjet bashkëpronarëve” të vendimit të Këshillit të Ministrave nr. 447, datë 16.6.2010 “Për Miratimin e Rregullores Tip të Administrimit të Bashkëpronësisë në Ndërtesat në Banimit”. Gjithashtu sqarojmë së këto kompetenca janë në përputhje me objektivat dhe masat e parashikuara në Strategjinë Ndërsektoriale të Sigurisë në Komunitet (SNSK) 2021–2026 dhe të planit të veprimit 2021–2023, miratuar me vendim nr. 139, datë 24.12.2020 të Këshillit të Ministrave. 

Në lidhje mendimin e përfshirjes në mision edhe të zbatimit të rregullave që lidhen me bashkëpronësinë në ndërtesat e banimit, sqarojmë se  koncepti i bashkëpronësisë në ndërtesat e banimit përfshihet brenda termit gjithëpërshirës komunitet. Kjo referuar edhe parashikimeve të SNSK-së, në të cilën është përkufizuar termi Komunitet/publik: “Një term i gjerë që identifikon bashkësi njerëzish të cilët bashkëjetojnë në të njëjtën qendër banimi ose që kanë interesa të përbashkëta të të jetuarit, si: puna, shoqëria, bashkëjetesa e gjerë pa dallim etnie, race, feje, gjinie etj. Komuniteti/publiku përfshin gjithashtu bashkësi sociale si: grupet etnike, grupet e biznesit, organizatat kombëtare etj.”
· Lidhur me pikën 1.2.6 sqarojmë së është riformuluar përkufizimi për “Hapësirat publike”, kjo referuar ligjit nr. 107/2014 “Për planifikimin e territorit”, i ndryshuar, konkretisht në nenin 4/1, pika 1, bazuar edhe në sugjerimin e Ministrisë së Financave dhe Ekonomisë.
· Lidhur me pikat 1.2.7; 1.3.1; 1.4.1(pjesërisht); 1.4.2; 1.4.3; 1.4.4; 1.4.5;  1.4.6; 1.5.2; 1.5.3; 1.6.1; 1.6.2; 1.6.3; 1.7,1; 1.8.1; 1.8.2; 1.8.3 sqarojmë se janë reflektuar mendimet dhe riformuluar nenet e projektligjit në përputhje me to.

· Lidhur me pikën 1.3.2  në të cilën vlerësoni se stema e policisë bashkiake duhet të jetë e uniformizuar, sikurse është parashikuar për uniformën dhe elementët e saj nuk është reflektuar kjo pasi referuar nenit 54 të Ligjit 139/2015, e cila parashikon si detyrë të këshillit bashkiak miratimin e simboleve pra edhe të stemës së bashkisë, kompetencë e cila është reflektuar edhe në këtë projektligj,  si rrjedhojë nënkuptohet që stema e Bashkisë përkatëse do të përdoret edhe si stemë e Policisë Bashkiake, që është e ndryshme për secilën bashki.
· Lidhur me pikën 1.4.1 parashikimi i përcaktimit të numrit të punonjësve të policisë bashkiake me udhëzim të ministrit përgjegjës është kryer me qëllim shmangien e çdo abuzimi në lidhje me emërimet në Policinë Bashkiake. Nga monitorimi i financave vendore rezulton se shpenzimet e personelit të bashkive janë zgjeruar në mënyrë progresive nga vitit në vit. Numri i të punësuarve ndikon drejtpërdrejt dhe rëndon gjerësisht në buxhetet vendore. 
Gjithashtu, për të mos tejkaluar kuadrin e përcaktuar në aktin përkatës të ministrit përgjegjës në mbështetje edhe të pikës 1, të nenit në të cilin përcaktohet miratimi i strukturës dhe organikës nga Këshilli Bashkiak në zbatim të kompetencave të tij parashikuar nga ligji organik për qeverisjen vendore.
· Si përfundim, lidhur me pikën 1.5.1 në të cilën kërkohen sqarimet përkatëse mbi përcaktimin e regjimit ligjor për rregullimin e marrëdhënieve të punës për punonjësit e policisë bashkiake sipas dispozitave të Kodit të Punës dhe jo sipas legjislacionit të shërbimit civil, të cilit i nënshtrohet pjesa më e madhe e administratës së bashkisë theksojmë se ligji 152/2013 “Për nëpunësin civil” i ndryshuar, në nenin 3 “Rastet e veçanta” në pikën 1 ka parashikuar se: “Punonjësi i policisë dhe punonjësi i shërbimit të jashtëm është nëpunës civil, ndaj të cili zbatohet ky ligj, për aq sa nuk parashikohet ndryshe nga ligji i posaçëm”. Për këtë arsye, ky legjislacion ka krijuar hapësirën e nevojshme legjislative, që rregullimi i marrëdhënieve të punës për punonjësin e policisë, përfshirë këtu edhe punonjësin e policisë bashkiake të bëhet me anë të Kodit të Punës, për sa kohë që ligji që rregullon funksionimin e Policisë Bashkiake, pra ligji i posaçëm ka parashikuar dhe përzgjedhur këtë mënyrë të rregullimit të marrëdhënies juridike të punës. Gjithashtu, një nga kriteret e përgjithshme për pranimin në shërbimin civil është që kandidati të plotësojë edhe kërkesat e posaçme për nivelin e arsimit, përvojës dhe kërkesat e tjera të posaçme për kategorinë, klasën, grupin dhe pozicionin përkatës, ndërsa në projektligjin për Policinë Bashkiake nuk ekziston një kriter i tillë, sepse një nga kriteret e përgjithshme për pranimin në Policinë Bashkiake është përfundimi i arsimit të mesëm të lartë nga kandidati për punonjës policie, detyra e të cilit është të jetë sa më pranë komunitetit, si rrjedhojë projektligji përcakton se marrëdhëniet e punës së tyre të rregullohen sipas parashikimeve të Kodit të Punës. Kodi i Punës në nenin 4 të tij parashikon ndër të tjera se: “Dispozita  të  veçanta  të  këtij  Kodi  zbatohen  edhe  ndaj personave, punësimi i të cilëve rregullohet me ligj të veçantë, nëse ligji i veçantë nuk parashikon zgjidhje për probleme të lidhura me marrëdhëniet e punës” duke mundësuar zbatimin e tij drejtpërdrejtë të tij, nëse ligji specifik nuk parashikon zgjidhje për çështje që lidhen me marrëdhënien e punës, duke pasur parasysh në këtë rast edhe hierarkinë e zbatimit të akteve dhe pozitën në hierarkinë e normave të Kodit.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE 

Miratimi i këtij projektligji nuk shoqërohet me efekte financiare shtesë për buxhetin e shtetit.  

Relacion shpjegues për projektligjin “Për policinë bashkiake”


